
Кенесарының сауыты 

 

Кәрi тарих не үшiн зерттеледi, зерделенедi? Не үшiн том-том еңбектер 

жазылады? Оны өскелең ұрпаққа оқытудағы мақсат не? 

Бұл сауалдарға жауап дайын. Өйткені өткендi бiлмей, болашақты 

болжау қиын екенiн екiнiң бiрi бiлуге тиiс. Тарих өткеннен сабақ алу үшiн 

зерттеледi. Бiр шоқты екi-үш мәрте баспас үшiн жазылады. Ата-бабаларымыз 

жiберген қателiктердi бүгiнгi ұрпақ қайталамас үшiн оқытылады. 

Тарихты зерттеп-зерделеуде кең сахараны жайлаған ата-бабаларымызға 

қатысты рухани һәм материалдық мұралардың (заттар, қолжазбалар, түрлi 

дәрежедегi құжаттар, тарихи шығармалар) атқарар қызметi, алатын орны 

ерекше. Сондықтан ондай құндылықтарды iздестiрiп-табу өз алдына, 

олардың тiстегеннiң аузында, ұстағанның қолында кетпеуiне әркiм-ақ 

мүдделi болуға тиiстi. Сондықтан бiздiң бүгiнгi сөз етпегiмiз - рухани һәм 

материалдық жәдiгерлiктердiң сақталу жайы. Бiр қарағанда, бұл бағытта 

бiраз iстердiң басы қайрылған сияқты көрiнуi мүмкiн, бiрақ көңiл 

көншiтерлiк дәрежеде емес. Ата-бабалардың көзiндей осынау мұраларды 

iздестiрiп-табу былай тұрсын, қазiргi таңда өтпелi кезеңнiң 

қиыншылықтарын желеу етiп, қолда бар жәдiгерлердi талан-тараж етiп, 

әкесiнiң жеке меншiк мүлкiндей саудаға салып, пайда тауып, шекесi шылқып 

жүргендердi естiп-бiлгенде ерiксiз жағаңызды ұстайсыз. Олардың алды 

шетелге қашып та үлгердi. Судағы балық сияқты, құйрығын да ұстатар емес... 

Бiз бұндай қазына-байлықтың бағасын әлi сезiне алмай жүрген 

сияқтымыз. Сезiне алмағандықтан бағалай алмауымыз да мүмкiн. Бағалай 

алмағандықтан құнына жете бермеуiмiз де ғажап емес. 

Мiне, осы мәселелер төңiрегiнде ой бөлiсу үшiн жазушы-ғалым Ақселеу 

Сейдiмбекке жолығып, әңгiмеге тартқан едiк: 

– Мәдениет дегенiмiз темiр жәшiкке салынып қойылған қазына емес. 

Этностың жады арқылы ұрпақтан-ұрпаққа жетедi. Теледидар хабарлары, 

компьютер дискеттерi, үнтаспалар, мүсiн мен бейнелеу өнерi түрiнде болуы 

мүмкiн. Бiр өкiнiштiсi, осы қарапайым ақиқатқа тиiстi мемлекеттiк 

мекемелер немесе жеке адамдардың қам-қарекетi деңгейiнде мән берiлмей 

отыр. 

Бiз шетелдiк қалталылар үшiн экзотикалық мемлекетке айналудамыз. 

Олар елдегi әлеуметтiк қиыншылықтар салдарынан қиналып отырғанымызды 

тамашалауға келетiн сияқты. Осынау өлiара шақты сәттi пайдаланып, 

асылдарымызды тонап, сұлуларымызды құшып, елдi одан сайын естен 

тандыра түсуде. 

Мен осыдан төрт-бес ай бұрын Алматыдағы Шевченко мен Фурманов 

көшелерiнiң қиылысындағы Өнер дүкенiне барғанымда, суретшi Барановтың 



түпнұсқа суреттерiнiң шетелдiктерге сатылып жатқанының куәсi болдым. 

Қазақ жастарына арнап салған суреттерi бiздiң бала қиялымызды 

шарықтататын. Атақты Қобыландының, Ер Тарғынның, Алпамыстың 

ұрпақтары екендiгiмiздi еске салып, мақтаныш сезiмiмiздi оятатын осынау 

ғажайып өнер туындыларының шетелдiктердiң қолында кетiп бара жатқанын 

көргенде, өз өмiрiмдегi ең бiр қимас дүниемнен айырылғандай күй кештiм. 

Осындай рухани қазыналарымыздың шетжұрттықтарға жем болуы, түптеп 

келгенде, ұлттың рухани дәулетiнiң ортаюы деп айтар едiм. Орайы келгенде 

айта кетейiк, көзi тiрiсiнде-ақ аты аңызға айналған атақты батырымыз 

Бауыржан Момышұлына қатысты заттар қайда, Жәнiбек Кәрменовтiң даусы 

неге тiрi кезiнде таспаға жазылмаған, атақты Рысбай Ғабдиевтiң күйлерi ше, 

Күләштiң төрт-ақ әнi таспаға түсiптi. Бұның бәрi осынау құндылықтарды 

мемлекеттiк қазына ретiнде сезiнбегендiктен. 

– Ақселеу аға, сiздiң қолыңызда Құнанбай қажының шақшасы бар деп 

естiдiк. Сiз оны Иманғали Тасмағамбетовке (Премьер-министрдiң 

орынбасары болып тұрған кезiнде) сыйға тартыпсыз. Осы шындық па, жоқ, 

әлде қаңқу сөз бе?.. 

– Бiздiң республикада коллекционер ретiнде ресми түрде Әдiлет 

министрлiгiнен тiркеуден өткен бiр-ақ адам бар. Ол – Иманғали 

Тасмағамбетов. Осыдан бiрнеше жыл бұрын ЮНЕСКО-ның бас хатшысы 

Федерико Майордың шақыртуымен Францияға барып, өзi жеке жинаған 

құнды заттардан көрме ұйымдастырды. Оның басым көпшiлiгi - адай-

түрікмендердiң мүлкi. 

Менiң қолымдағы Құнанбайдың шақшасын сол көрмеге қоюға сұратып 

алды да, кейiннен өзiме әкелiп бердi. Қазiр өзiмде. Үйге барып көрулерiңе 

болады. 

– Сiз оның Құнанбай қажының шақшасы екенiн қайдан бiлдiңiз, 

айғақтайтын құжаттар бар ма, қолыңызға қайдан түстi? 

– Қарқаралы уезiнде екi-ақ адам мырза атанған. Оның бiрiншiсi – 

Құнанбай да, екiншiсi – Тұрсын деген. Мiне, мен ол шақшаны осы Тұрсын 

мырзаның ұрпақтарынан алдым. 

– Оны мемлекеттiк мұражайларға өткiзу ойыңызда жоқ па? 

– Оған Құдайдың да, заңның да билiгi жүрмейдi. Ешкiм де мәжбүрлеп 

ала алмайды. Тiптi, оны айтасыз, менiң қолымда түркi қағанының мөрi бар. 

Онда «Таңдан да жұбан» деген сөз бар. Бұлар - менiң жеке мүлiктерiм. 

Ешкiмнiң қол салуға хақысы жоқ! - Ақселеу аға ешқандай бұлтаққа салған 

жоқ, турасын айтты. Сөзiнiң аяғын бiзге жекiрумен аяқтады. - Сен бала 

қайдан бiлесiң, мен мүмкiн сондай заттардың ортасында өмiр сүрудi 

қалайтын шығармын!..  

Ойландыратын-ақ сөз. 



Әрине, ондай құнды заттарды жеке адамдардың қолынан ешкiм де 

күшпен ала алмайды. Ақселеу ағамыз айтпақшы, оған «Құдайдың да, 

мемлекеттiң де әмiрi жүрмейдi». Тек ақшаға сатып алуға ғана болады. Қазiргi 

таңда оған ешқандай мүмкiншiлiк болмай отыр. Дегенмен, бiздiң ойымызша, 

жеке адамдардың қолында болғаннан гөрi, мұражайлардағы экспонаттар 

қорын молайтып тұрса әлдеқайда пайдалырақ болар едi. Мұражайларға 

келiп-кетушiлер көредi, тамашалайды. Бiреу болмаса бiреу әсерленедi, 

бiреуге ой салады, бiреудiң қиялын тербейдi. Бiреудiң шығармасына арқау 

болады, бiреудiң зерттеуiне пайдасы тиедi дегендей... 

Жеке адамдардың үйлерiндегi бағалы мүлiктер күндердiң бiр күнiнде 

жоғалып қалуы мүмкiн немесе ұрпақтары ондай жәдiгерлiктердiң бағасын 

бiлмей, «Бұлардың бiзге не керегi бар?..» деп күресiнге лақтырып жiберуi де 

ғажап емес. Күлмеңiздер! Ашуланбаңыздар! Өмiрде бәрi болады. Көрiп те 

жүрмiз. Сонан кейiн айтамыз да... Сондықтан ондай құнды дүние-мүлiктердi 

мемлекеттiк тiзiмге алып, мұражайларда сақтаған дұрыс-ау! Бiрақ... иә, бiрақ 

бұл тарапта да «әттеген-айлар» жетiп артылады. Қандай дейсiз ғой?.. 

Мемлекеттiк тiзiмге алынып, мұражайларға өткiзiлген көне дүниелер де 

ұшты-күйлi жоғалып кетедi екен. Кiм ойлаған?! Өмiрде бұндай да қарама-

қайшылықтар бола бередi екен. Бiреу ата-бабасынан қалған құнды мұраны 

жоғалып кетпесiн деп мемлекеттiк мұражайларға өткiзедi, ал ол зат бiраз 

уақыт өткеннен кейiн жоғалып кетедi. Не деген сұмдық?! Сонда бұған кiм 

жауап бередi? Мұражай басшылары мен қызметкерлерiнен неге 

жауапкершiлiк талап етiлмейдi? Тiптi шара қолданып, жазаға тарту да артық 

етпейдi. Өйткенi олар осы үшiн айлық алып, күндерiн көрiп жүр ғой. 

Жанұяларын асырап дегендей... Осындай ойлармен келiп, Алматыдағы 

Орталық мемлекеттiк мұражайдың директоры Нұрсан Әлiмбайдың қызмет 

кабинетке бас сұқтық.  

– Құдайға шүкiр, мұражайымызда тарихи һәм ғылыми жағынан болсын 

аса бағалы саналатын екi жүз төрт мың экспонат бар, – деп бастады сөзiн 

Нұрсан мырза бiздiң нендей шаруамен келгенiмiздi бiлген соң. – Менiң бұл 

қызметке тағайындалғаныма сегiз-ақ ай болды. Сондықтан мұражайдағы 

мүлiктердi түгендеу мақсатымен арнайы комиссия құрдық. Қазiр қызу жұмыс 

iстеп жатыр. Сол себептi бұл бағытта қазiр ештеңе айта алмаймын. Комиссия 

жұмысын аяқтасын. Содан кейiн бәрiн айтуға болады. 

– Комиссия шығарған қорытындыны газетке жариялауға бересiз ғой. 

Онда жоғалған заттардың толық тiзiмi берiлетiн шығар. 

– Әлбетте! 

– Ресми емес дерек көздерiнiң мәлiметiне қарағанда, осы Орталық 

мұражайдың өзiнен екi жүзге тарта құнды заттар жоғалып кетiптi. Осы 

шындық па? 



– Оны кiм айтты? 

– Бiлдiк қой. 

– Бос сөз. Оны дәлелдеу керек. 

– Бiрдеңе бiлмесек айтпаймыз ғой. «Жел соқпасы шөптiң басы 

қимылдамайтынын» өзiңiз де бiлесiз. Бос сөз болса, кезiнде осы мұражайға 

өткiзiлген Кенесары ханның сауыты қайда? Көрсетiңiзшi маған!  

– Ол рас. Кенесарының сауыты осында болған екен. Елуiншi, 

алпысыншы жылдары списать етiп жiберiптi... Iнiшек, бiз сiзбен бес-ақ минут 

әңгiмелесуге келiсiп едiк қой. Сiз менiң жарты сағат уақытымды алдыңыз. 

Қазiр бiр жерге баруым керек едi... 

– Мен де болдым. Басқа сұрағым жоқ! 

...Сонда қалай, мұражайда тұрған екi жүзге тарта мүлiктiң барлығы 

есептен шығарылған ба?! Жоқ, ол мүмкiн емес. Осы жерде бiр былық-

шылықтың басы қылтиятын сияқты.  

Бiреу, екеу, болмаса он, жиырма емес, екi жүз мүлiктiң жоғалуы немесе 

есептен шығарылуы көңiлге қонымды жәйт пе?! Жоқ, көңiлге бiртүрлi күдiк 

ұялатады... Өйткенi, мұражайда тұрған екi жүз экспонат түгiл, бiр-екеуi 

жоғалса мемлекеттiк дәрежеде әңгiме болуға тиiс. Қадағалап-бақылап 

отыратын тиiстi мемлекеттiк органдар шара қолданып, тергеп-тексерiп, 

мәселенiң анық-қанығына жетiп, айыпты адамдар жазаға тартылуы қажет. 

Әйтпесе, бұндай келеңсiз жайттар қайталана бередi. Тiптi үйреншiктi әдетке 

айналуы мүмкiн. Бiр мұражайдан, басқа емес, Орталық мемлекеттiк 

мұражайдан екi жүз зат жоғалса, үйреншiктi әдет демей, не деуге болады?! 

Кейiн анықтап бiлдiк, Орталық мемлекеттiк мұражайдан екi жүз емес, екi 

мың құнды зат-бұйымдар жоғалып кетiптi. 

Бұл тек республикамыздың бас мұражайындағы ғана оқиға. Ал елiмiздiң 

үлкендi-кiшiлi басқа мұражайларындағы кейбiр келеңсiздiктердi айтуға ауыз 

бармайды. Мұражай қызметкерлерiнiң өздерi ұрлап, әлдекiмдерге 

сатқызатын көрiнедi. Мiне, керек болса! Оңтүстiк Қазақстандағы Отырар 

мұражайынан алтын теңгелердiң жоғалуы, олардың қара базарларда сатылуы 

көп жайдан хабар берсе керек. Мұндай келеңсiз жайттарды 

республикамыздың кез келген мұражайынан кездестiруге болады. Қолды 

болған тек алтын теңгелер ғана ма?! Жоқ, тым көп. Көп-ақ. Тiзе берсең 

тiзбектелiп, айта берсең тiл тиегi ағытылып жүре берерi сөзсiз. 

Ұрпақтан-ұрпаққа ауысып отыратын асыл мұралардың бiрi – жазба 

жәдiгерлiктер: қолжазбалар, газет-журналдар, сан салалы кiтаптар, тағысын 

тағылар. Осылардың сақталу жайы қалай? Көңiл көншiтерлiк дәрежеде ме, 

жоқ, әлде күмiлжiтер жайттар бар ма? 

Осы сауалдарға жауап iздеп, Қазақстан Республикасының Ұлттық 

кiтапханасына ат басын бұрдық. Кiтапхана директоры Р. Бердiғалиеваның 



алдында отырмыз. 

– Роза Аманғалиқызы, мен сiздердiң кiтапханаларыңыздың тұрақты 

оқырманымын. Жиi келемiн. Кейде кейбiр құнды кiтаптарға тапсырыс 

берсең, жоғалған немесе сау-тамтығы қалмай жыртылған болып шығады. 

Кейiнгi кездерi бұндай келеңсiз жайттар жиi қайталана бастады. Бұған кiм 

кiнәлi деп ойлайсыз? Оқырман ба әлде кiтапхана қызметкерлерi ме? 

– Әрине, оқырман кiнәлi, – деп шаптығып шыға келдi бiздiң 

сауалымызды жақтырмаған директор. – Неге десеңiз, қазiр кiтапханада 

қызметкерлер жетiспейдi. Қаржы тапшылығына байланысты 118 адам 

қысқартылды. Бұрын үш адам iстейтiн жерде қазiр бiр-ақ адам қызмет 

атқарады. 

– Бұл келеңсiздiктердiң жолын кесiп, бiр iзге түсiруге бола ма? 

– Елдiң мәдениетiн, оқырманның санасын көтеру керек. Талай 

басбұзарлардың оқырман билетiн тартып алып, кiтапханаға кiру құқығынан 

айырдық. Бiздiң хатымыз бойынша кiтап жыртқан немесе ұрлық үстiнде 

ұсталған талай студент оқудан шығарылды. 

– Жыртылған, жоғалған, ұрланған кiтаптар тiзiмделiп отыра ма? 

– Мiндеттi түрде. 

– Олардың нақты санын айта аласыз ба? 

– Жоқ, айта алмаймын, – дедi дауысын көтерiп. – Мен директормын! 

Бұндай мәселемен айналыспаймын. Бұл шараумен айналысатын арнайы 

қызметкерлер бар. Солар бiледi, солар айтады. Сiз неге маған келесiз? – дедi 

түсiн суытып, көзiн бажырайтып. – Соларға барыңыз! – Ненi бүлдiргенiмдi 

бiлмеймiн, өңi сұрланып, түтiгiп кеттi. Шынымды айтсам, қорқып кеттiм. 

– Бұл мекеменiң бас иесi сiз емессiз бе, салып ұрып бiрден сiзге 

келетiнiмiз сондықтан... 

Осы кезде директордың кабинетiне жасы қырықтар шамасындағы әйел 

адам келiп кiрдi. Оны көрген директор тiптi өршеленiп кеттi. Ендi даусын 

көтере айғайға баса бастады: 

– Аты-жөнiң кiм өзi? 

–Думан Рамазан. 

Директор ханым «Мен саған көрсетермiн әлi» дегендей, алдындағы 

қағазға менiң аты-жөнiмдi бадырайтып жазып алды. Қолы дiр-дiр етедi. 

– Сiзге керек тiзiмдi мен айтып берейiн, жүрiңiз, – дедi кабинетке кiрген 

бейтаныс әйел. Директор екеумiздiң ортақ тiл табыса алмай отырғанымызды 

байқаған болу керек. Қуанып кеттiм. 

Еппен басып соңынан ілестім. Өз кабинетiне ертiп келiп, нендей 

шаруамен жүргенiмдi жайлап сұрай бастады. Өзiн кiтапхананың ғылыми 

ұйымдастыру бөлiмiнiң меңгерушiсi Карима Қоштаева деп таныстырды. 

– Мен бiр-ақ нәрсенi бiлгiм келедi. Ол - осы кiтапханадан жоғалған 



кiтаптардың саны. Және олардың жоғалу себептерi қандай? 

– Бiз биылғы жылға дейiн кейбiр адамдарға үйлерiне апарып оқуына 

кiтаптар берiп келдiк. Олар – үкiмет адамдары мен ғылыми қызметкерлер. 

Кейде алған кiтаптарын қайтармайтындар болады. Көшiп кетедi, дүние 

салады дегендей. Соңғы он жылда үкiмет адамдарына берiлген 55 кiтап, 

ғылыми қызметкерлерге берiлген 225 кiтап, облыстық кiтапханалар сұратып 

алдырған 61 кiтап қайтқан жоқ. Содан кейiн кiтаптар тозады, беттерi жырым-

жырым болып, оқылуы мүмкiн болмай қалады. Немесе тақырыптық жағынан 

ескiредi. Мәселен, Коммунистiк партия туралы еңбектер, партияның съездерi 

мен пленумдардың шешiмдерi. Тағысын-тағылар. Бұндай кiтаптарды жыл 

сайын списать етiп отырамыз. Мысалы, былтырдың өзiнде ғана осындай 13 

мың 141 кiтап-журнал есептен шығарылған. Оның 2 мың 785-i - кiтап, 9 мың 

229-ы - газет-журналдар. Жалпы бiздiң қорда 5 миллион 433 мың кiтап, газет-

журнал бар. 

Кiтапхана директорының сонша шаптыққанын ендi түсiнгендеймiн. Бiр 

шикiлiгi шығып қала ма деп сасқан болу керек. Әйтпесе, қараптан-қарап 

отырып неге сонша шүйлiгедi? Не жазығымыз бар?.. 

Бiр жылда бас кiтапханадан 14 мың кiтап пен газет-журналды есептен 

шығаратындай не көрiнiптi?! Кiтапхана қызметкерлерiне ондай құқықты кiм 

берген? Бұл жерде бiр шикiлiк бар-ау! Бiздiң ойымызша, кiтапхана 

қызметкерлерi жыртылған, жоғалған, ұрланған (сатылуы да мүмкiн-ау) 

кiтаптардың орнын ың-шыңсыз толтырудың әдiсiн жақсы тапқан сияқты. 

Жыртылды-жоғалды, ұрланды-жырланды дегеннен гөрi, ескiрдi-тозды, 

пайдалануға жарамай қалды, содан кейiн есептен шығарылды деу құлаққа 

жағымдырақ қой. Сонда әрi «Құда да тыныш, құдағи да тыныш!» Құдiретi 

күштi мемлекеттiк органдардан арнайы комиссия құрылып, мұқият 

тексерiлсе, былық-шылықтардың бетi ашылар ма едi, кiм бiлсiн! Сенгiң-ақ 

келедi, бiрақ... 

Ал директор болса, өзiнiң қарақан басын арашалап алу үшiн оның бәрiн 

оқырманға жабады, қысқартудан көредi. Әрине, бiз оқырманды ақтайық, 

қысқартуды жақтайық деп отырғанымыз жоқ. Дегенмен, осы келеңсiздiктерге 

ең басты кiнәлi кiм? Қалай шамданса, олай шамдансын, жұмысты дұрыс 

ұйымдастыра алмай отырған кiтапхана басшысы кiнәлi. Егер мұндай 

мәселелерге жауап бермесе, кемшiлiктердi болдырмауға тырыспаса, 

кiтапханаға түскен әр кiтаптың кейiнгi тағдырына алаңдаушылық бiлдiрмесе, 

үнемi қадағалап отырмаса, қатаң тәртiп орнатпаса, жыртылған немесе 

жоғалған кiтапқа жауап беретiн қызметкерге шара қолданбаса, өз 

жауапкершiлiгiн сезiнбей, түрлi сылтауларға жүгiнсе, газет-журнал оқымаса, 

журналистерге дұрыс жауап бергiсi келмесе, кiтапхананың директоры болып 

әсем жиһаздармен жабдықталған кең кабинетте, қымбат креслода шалқайып 



отырудың қажетi қанша?! 

Мiне, халайық, бiздiң ата-бабадан қалған асыл мұраларға қандай 

көзқараспен қарайтындығымыз осы жайттардан-ақ анық аңғарылмай ма?! 

Салғыртпыз. Салақпыз. Не нәрсеге болсын енжар қараймыз. Намыссызбыз. 

Жiгерсiзбiз. Көз алдымызда асылдарымыз тоналып, ту-талапайға түсiп жатса 

да, салбыраған басымызды бiр көтермеймiз-ау! Әкем-ау, қыл аяғы судың да 

сұрауы бар емес пе?! 

Бұл қасиетiңнен айналайын осындай кең-байтақ жердi аманат етiп 

қалдырған ата-бабаңның дүние-мүлкi ғой. Тiптi бүгiнгi заманның 

қайраткерлерi тудырған еңбектер шып-шырғасы шығарылмай, ертеңге жетiп, 

келешек ұрпаққа қызмет етуi тиiс емес пе? 

Ата-бабадан қалған бұндай құнды заттар жеке адамның меншiгi 

болмауы керек. Олар – мемлекеттiң қазынасы, байлығы. Ендеше, ондай 

жәдiгерлердiң барлығы мұқият тiзiмге алынып, мемлекеттiк тұрғыдан 

қамқорлық жасалып, аса қырағылықпен қорғалып, көздiң қарашығындай 

сақталуы тиiс. Сонда ғана өсемiз, өркендеймiз! 

Кең-байтақ қазақ даласын бiзге дейiн де ата-бабаларымыз мекендеген, 

бiзден кейiн де өмiрдiң тоқтап қалмасы анық. Тым болмаса осынау 

қарапайым қағиданы ұмытпағанымыз жөн шығар! 

«Ата-бабасының дүние-мүлкiн жоқтайтын ұрпағы бар екен» десiн де 

былайғы жұрт. 
 

Думан Рамазан, жазушы, халықаралық «Алаш» сыйлығының иегері 


